Thema: Dechrau newydd, byd newydd
Antur – 6ed Medi 1620, y Tadau Pererin
Themâu – antur, ymdrech, diolchgarwch

 (Mae sleidiau Ppt wedi eu paratoi ond nid oes rhaid eu defnyddio)

Mae croeso i chi addasu’r gwasanaeth (e.e. drwy ddefnyddio’ch tafodiaith leol) ar gyfer eich ardal/plant.
Sleid 1: Map o ‘New England’

Maine, New Hampshire, Massachusettes, Vermont, Connecticut a Rhode Island – dyma’r chwe talaith Americanaidd sy’n gwneud ‘New England’.  

Sleid 2: Map o’r daith
Bron i 400 mlynedd yn ôl i (heddiw, fory, ddoe, wythnos diwetha’) ar y 6ed o Fedi 1620 fe hwyliodd tua 100 o bobl o Loegr i America i ddechrau bywyd newydd.

Doedd Brenin Prydain ar y pryd, Iago I (James I) ddim yn fodlon iddyn nhw gael rhyddid i addoli na gweddïo yn y ffordd roedden nhw’n dymuno. Roedd y cosbau am dorri’r rheolau yn llym iawn – cael eu carcharu neu eu gorfodi i symud i ffwrdd oddi wrth eu teuluoedd. 

Er mwyn cael rhyddid i addoli Duw fe aeth rhai o’r bobl i’r Iseldiroedd, ond doedden nhw ddim yn hapus yno. Felly fe benderfynon nhw hwylio i’r ‘Byd Newydd’ oedd wedi cael ei ddarganfod yn y Gorllewin – i’r wlad dŷn ni’n alw’n America.

Sleid 3: Llun o du mewn i long tebyg i’r ‘Mayflower’
Ar y 6ed o Fedi 1620 fe hwyliodd y llong – Y ‘Mayflower’ – o Plymouth am America. Roedd y daith yn hir ac anodd. Fe ddioddefon nhw stormydd garw, a doedd dim llawer o le ar y llong iddyn nhw. Roedd hi’n anodd iddyn nhw gysgodi oddi wrth y gwynt a’r tonnau.
Fe alwodd y teithwyr eu cartref newydd yn ‘New England’, ac fe ddechreuon nhw adeiladu eu tŷ cyntaf ar ddiwrnod Nadolig 1620.
Sleid 4: Beddau
Yn ystod eu Gaeaf cyntaf yn ‘New England’ roedd y tywydd yn oer ac roedd llawer o eira. Doedd ganddyn nhw ddim digon o fwyd a bu farw hanner o’r bobl a deithiodd yno ar y Mayflower. 

Yn y gwanwyn daeth tywydd gwell, fe doddodd yr eira ac fe blannodd y bobl gnydau. Pan ddaeth  hi’n amser i fedi’r cynhaeaf roedd gan y bobl ddigon o fwyd i’w cadw’n fyw dros y Gaeaf oer. Roedden nhw mor ddiolchgar nes iddyn nhw drefnu Parti Diolchgarwch – sef Thanksgiving. 
Sleid 5: Llun o’r Diolchgarwch ‘cyntaf’; clicio eto a chael llun cyfoes.
Mae diwrnod Thanksgiving yn ddiwrnod pwysig iawn yn America hyd heddiw. Mae’n cael eu ddathlu ar y 4ydd dydd Iau ym Mis Tachwedd. Mae’n ddiwrnod o wyliau drwy’r wlad, pan mae teuluoedd yn dod at ei gilydd, ac yn cofio am y bobl gyntaf i setlo yn y wlad. Mae pawb wedyn yn rhoi diolch am yr holl bethau da mae’n nhw’n gael o ddydd i ddydd, ac am y rhyddid mae nhw’n ei fwynhau. 
Neges: Mae yna sawl gwers y gallwn ni ddysgu o’r hanes yma, ond rydyn ni am ganolbwyntio ar ddwy ohonyn nhw. 

Yn gyntaf roedd y teithwyr yn fodlon aberthu ac ymdrechu er mwyn cael rhyddid i addoli Duw. Doedd gan y ‘Mayflower’ ddim injan na Sat Nav. Doedd na ddim ffonau i gadw mewn cysylltiad â phobl, a doedd na ddim lloeren dywydd yn y gofod i ddweud pa fath o dywydd oedd ar y ffordd. Roedd y teithwyr ar y ‘Mayflower’ yn ddewr ac yn fodlon ymdrechu i gael bywyd newydd – bywyd o ryddid mewn gwlad newydd.
Yn ail roedd y teithwyr yn ddiolchgar. Mor hawdd fyddai wedi bod iddyn nhw suro oherwydd y caledi roedden nhw’n wynebu yn eu gwlad newydd – ond dewison nhw fod yn ddiolchgar. Mae’n gwestiwn anodd i bobl fel ni yn yr 21 ganrif – sut oedden nhw’n gallu bod yn ddiolchgar er bod hanner ohonyn nhw wedi marw? 
Ysgrifennodd William Bradford, arweinydd y bobl yn ‘New England’, hanes y fordaith a hanes y bobl ar ôl iddyn nhw setlo yn America. Galwodd y bobl oedd gyda fe ar y llong yn bererinion – sef pobl sy’n teithio a chwilio am le sbesial yn agos at Dduw. Dyma’r geiriau o’r Beibl, o lyfr Hebreaid, a ddefnyddiodd William Bradford yn 1630 i  esbonio pam oedden nhw’n medru bod yn ddiolchgar.  

Hebreaid pennod 11: adnodau 13 i 16

Sleid 6:

Buodd y bobl hyn farw, wedi credu yn Nuw ond heb dderbyn yn llawn beth roedd Duw wedi ei addo iddyn nhw. Ond roedden nhw yn gweld y cwbl o bell, ac yn edrych ymlaen yn frwd. 
Sleid 7: 

Roedden nhw'n dweud yn agored mai pobl ddieithr yn crwydro'r tir oedden nhw, ac mae'n amlwg fod pobl sy'n siarad felly yn edrych am eu mamwlad. 
Sleid 8:

A dim y wlad roedden nhw wedi ei gadael oedd ganddyn nhw mewn golwg, achos gallen nhw fod wedi mynd yn ôl yno. Na, roedden nhw'n dyheu am rywle gwell — am wlad nefol. 
Sleid 9:
Dyna pam fod gan Dduw ddim cywilydd cael ei alw'n Dduw iddyn nhw, am fod ganddo ddinas yn barod ar eu cyfer nhw.
Yn amlwg mae trystio Duw yn gallu newid bywydau. Mae’n gallu arwain at antur ac at fywyd newydd. Mae bywyd yn gallu bod yn anodd a chaled fel profodd y pererinion yn New England, ond mae ffordd i oroesi, i syrfeifio’r cyfan, heb suro na phwdu. 

Gweddïwn: Ein Tad, diolch i ti am hanes y Tadau Pererin – rhai o’r Ewropeaid cyntaf i lanio a chreu cartref yn America. Diolch am eu hesiampl i ni, eu dewrder, eu hysbryd penderfynol a’u ffydd cadarn. Diolch am eu penderfyniad i fod yn ddiolchgar a bodlon yn wyneb caledi mawr. Diolch i Ti am eiriau’r Beibl a oedd yn bwysig iawn iddyn nhw wrth iddyn nhw frwydro i fyw o ddydd i ddydd yn ystod y Gaeaf cyntaf caled yn America. Helpa ni i werthfawrogi’r nerth a ddaw o gael ffydd ynot ti. Amen. 

